
Die representasie van die interseksionele vroulike subjek in 
die misdaadroman Vuilspel deur Bettina Wyngaard

Courtneigh Ess en Marni Bonthuys 

The representation of the intersectional female subject in the crime novel Vuilspel by 
Bettina Wyngaard
Remnants of South Africa’s patriarchal and racial history still linger in the daily experiences 
of black women. Subsequently, these remnants are also visible in the marginalized voice of the 
black women writer within the Afrikaans literary system. Even though the depiction of black 
women is a common trend in Afrikaans literature, these depictions and representations are 
often either produced by their white counterparts or black male writers. Here, we will examine 
the representation of black women in the postapartheid society by drawing on the literature 
of the black Afrikaans woman writer, Bettina Wyngaard. Wyngaard’s novels, emphasize 
numerous aspects of identity that can lead to marginalisation. These aspects include gender, 
race, class, and, specifically, sexual orientation. This article will primarily be informed by an 
intersectional approach that emphasizes the symbiotic relationship between identity, power 
and oppression. The central argument is that the subjectivity of Wyngaard as a black woman 
enables her to create radical and progressive images of black women in a postapartheid society. 
For the purposes of this article, the first instalment of Wyngaard’s crime fiction series about the 
police captain Nicola (Nicci) de Wee, Vuilspel (2013), will be explored. 

1. Inleiding

Die Afrikaanse literatuur dra die letsels van Suid-Afrika se omstrede geskiedenis 
wat gekenmerk is deur ras-oorheersing en ras-eksklusiwiteit. Hein Willemse 
(2007b: 34) verwys na die onsigbare grense wat swart Afrikaanse skrywers 
moet oorskry in ’n poging om ’n plek in die wit gedomineerde sentrum oop 
te skryf. Buiten hierdie rassespanning was manlike oorheersing en spesifiek die 
Afrikanerpatriargie ook diep verweef in alle politieke, sosiale en ekonomiese 
strukture in die land tydens die apartheidsera (Maritz, 2004: 10). Vanuit hierdie 
waarnemingshoek, is dit duidelik dat die swart Afrikaanse vroueskrywer histories 
onderhewig was aan ’n proses van dubbele marginalisering op grond van ras en 
gender. Neil Cochrane (2008: 34) skryf dan ook 12 jaar ná die eerste demokratiese 
verkiesing in Suid-Afrika dat die swart vroueskrywer in die Afrikaanse letterkunde 
steeds as ’n “literêre minderheid” beskou kan word. 

Ten spyte van die stilswye van die swart vroueskrywer is daar geen tekort aan 

beelde van swart vroue in die Afrikaanse letterkunde nie. Ena Jansen (2005) 
skryf oor die uitbeelding van swart vroue as bediendes in Afrikaanse literatuur, 
terwyl Oppel (2015) aandag skenk aan die wydverspreide uitbeelding van swart 
vroue as marginale figure en hoe dit uit koloniale kodes voortspruit. Op grond 
hiervan, argumenteer Oppel (2015: 158) dat swart vroue in Afrikaanse tekste 
dikwels van subjek tot objek gemaak is. Dit is voorts opvallend dat hierdie beelde 
van die swart vrou hoofsaaklik voorkom in literatuur wat geproduseer is deur 
swart vroue se wit eweknieë, asook wit én swart manlike outeurs. Die argument 
kan gemaak word dat die hegemoniese beelde van swart vroue, as byvoorbeeld 
bediendes, bygedra het tot die verdere marginalisering van swart vroue – nie net 
die Afrikaanse literatuur nie, maar ook in die res van die Afrikaanse samelewing.

Ná demokrasiewording was die verruiming van die Afrikaanse literatuur ’n 
kernkwessie binne die Afrikaanse literêre veld (Human-Nel, 2009: 1). Al hoe 
meer swart vroueskrywers het hulself dan ook tot die Afrikaanse literatuur begin 
wend. Hierdie emansiperende ontwikkeling is vergelykbaar met wat die swart 
Amerikaanse feminis bell hooks (1989: 39) ‘terugpraat’ (‘talking back’) noem. Sy 
beskryf dit soos volg (hooks, 1989: 39):

Moving from silence into speech is for the oppressed, the colonized, the exploited, and those 

who stand and struggle side by side, a gesture of defiance that heals, that makes new life and 

new growth possible. It is that act of speech “talking” that is no mere gesture of empty words, 

that is the expression of our movement from object to subject[.] 

Die swart Afrikaanse vroueskrywer se toetrede tot die Afrikaanse literêre sfeer 
het die weg gebaan vir die transformasie van haar status as objek tot subjek van 
literatuur. Voorts dui dit op ’n (nuwe) teenhegemoniese diskoers waarvan swart 
vroulike subjektiwiteit en agentskap rigtende waardes is. 

Verskeie literêre studies is sedert 2000 onderneem wat die werk van swart 
Afrikaanse vroueskrywers bestudeer, insluitend die volgende navorsing: De 
Villiers (2004), Van Zyl (2006), Human-Nel (2009), Colyn (2010), Viljoen 
(2013), Jacobs (2016) en Vermeulen (2018). Alhoewel hierdie akademici ’n 
prysenswaardige bydrae gelewer het tot die navorsingsveld, gebruik hulle 
die werk van hoofsaaklik die baanbreker swart vroueouteurs E.K.M. Dido en 
Ronelda Kamfer as vertrekpunt. Gevolglik laat dit ’n leemte wat ander gevestigde 
swart vroueouteurs betref. In ’n poging om ’n verrykende bydrae te lewer tot die 
navorsingsveld word daar dus in hierdie artikel gekyk na die representasie van die 
swart vroulike subjek soos wat dit neerslag vind in die roman Vuilspel (2013) van 
die bekroonde swart Afrikaanse skrywer Bettina Wyngaard. 



53

Vanweë die aktivistiese Wyngaard se sterk feministiese oortuigings (sien haar 
meningstukke op LitNet, waaronder Wyngaard, 2019b, 2019d, 2020a en 2020c), 
en haar uitgesproke bemoeienis met die kwessie van verteenwoordigende 
representasie (in verskeie mediums) van swart mense en spesifiek swart vroue 
(Wyngaard, 2019b en 2020b) dien haar werk as ’n toepaslike gevallestudie om die 
uitbeelding van die swart vrou te bestudeer. In Vuilspel is diverse swart vroulike 
karakters aanwesig en lig word gewerp op veral die verskillende vorme van 
marginalisering waaraan hulle onderhewig is. Dat Wyngaard betrokke, oftewel 
met ’n verhoogde sosiale bewussyn, skryf, is nie te betwyfel nie en dit blyk 
duidelik wanneer sy in een van haar rubrieke die volgende opmerk (Wyngaard, 
2019b): “Daar is ander narratiewe, en ek het besef as ek dit nie vertel nie, gaan die 
stereotipes voortduur.”

Vanweë die skrywer se uitsprake en die uitbeelding van diverse swart 
vrouekarakters in Vuilspel word tersaaklike aspekte van swart feminisme in 
hierdie artikel bespreek. Interseksionaliteitsteorie word as die primêre teoretiese 
vertrekpunt ingespan, en daar word aandag geskenk aan die simbiotiese verhouding 
tussen identiteitsaspekte (soos gender, ras, klas en seksuele oriëntasie) en mag. 
Patricia Hill Collins (2000) se werk oor die uitwerking van magsdomeine op 
swart vroue in haar teks Black feminist thought word gevolglik geraadpleeg om die 
representasie van die swart vroulike subjek in Vuilspel mee te verken.

2. Die swart (Afrikaanse) vroueskrywer

Die term ‘swart feminisme’ roep verskeie assosiasies op. Vir die doeleindes van 
hierdie artikel word die definisie soos dit geformuleer is deur hooks1 toegepas. Sy 
beskryf (swart) feminisme soos volg (hooks, 1982:194):

To me feminism is not simply a struggle to end male chauvinism, or a movement to ensure 

that women will have equal rights with men; it is a commitment to eradicating the ideology 

of domination that permeates the Western Culture on various levels – sex, race, and class, to 

name a few. 

Die definisie van hooks (1982) toon raakvlakke met die interseksionaliteitsteorie. 
Laasgenoemde word onderlê deur ’n kritiese bestudering van talle 
identiteitsaspekte en die verskillende sisteme van mag wat inherent is daaraan. 
Insake interseksionaliteit en die bestudering van mag, merk Cho, Crenshaw 
and McCall (2013: 797) die volgende op: “Intersectionality reveals how power 
works in diffuse and differentiated ways through creation and deployment of 
overlapping identities.” Alhoewel interseksionaliteit hoofsaaklik ’n sosiologiese 

invalshoek toon, gaan die ondersoekterrein hier om ’n misdaadroman deur ’n 
swart vroueskrywer. Volgens die swart feministiese literêre teoretikus Juliana 
Nfah-Abbenyi (1997: 263) moet fiksie deur swart vroueouteurs gehanteer word 
as bronne wat ’n blik bied op die werklike en intrinsieke lewenservarings van die 
swart vrou. Hierdie bemoeienis met die werklike lewenservaring van swart vroue 
sluit aan by die swart feministiese denkskool. In hierdie verband voer Davidson 
(2017: 17-18) die volgende aan:

Traditional black feminists understood that power was needed to change the system, and the 

site of power for black women was their lived personal experience. From their individual 

experiences and from acknowledging not only the everyday indignities but also the every 

day acts of defiance came the realization that black women’s agency was fundamental to 

challenging their subordinate status in society. 

Uit die bogenoemde aanhaling is dit duidelik dat subjektiwiteit beskou kan word 
as ’n instrument van agentskap wat swart vroue in staat stel om verset aan te teken 
teen verskillende sisteme van onderdrukking. Henderson (1990: 124) voer aan 
dat fiksie geskryf deur swart vroueouteurs dikwels die onderdrukking van vroue 
as ’n diskursiewe dilemma enkodeer. Mag moet dus as ’n bepalende faktor in 
ag geneem word wanneer die representasie van die swart vrou bestudeer word. 
In hierdie konteks beskryf hooks (1992: 3) representasie as ’n ‘place of struggle’ 
wat kontradiksies tussen hegemoniese beelde van swart vroue en die werklike 
lewenservaring van swart vroue ontbloot. Dit hou verband met die swart subjek 
se ontdekking van haar stem, wat hooks (2009: 36) die swart vrou se ‘coming to 
voice’ noem. Hierdie ‘coming to voice’ word ingespan as weerstandstrategie wat 
hegemoniese beelde van vrouwees ondermyn en uitdaag (hooks, 2009: 36). ’n 
Belangrike faset van hierdie ondersoek is dan ook om Wyngaard se ‘coming to 
voice’ te bestudeer en die manier waarop dit verband hou met haar beeldskepping 
van swart vroue. Die artikel se sentrale uitgangspunt is dat die swart vrou se 
subjektiwiteit haar in staat stel om progressiewe en transgressiewe beelde van 
swart vroue op te roep, terwyl dit ook tot ’n lewensgetroue fiksionalisering van 
die swart vrou se werklike lewenservaring lei. Hier is sprake van wat hooks 
(1992: 57) ‘radikale swart subjektiwiteit’ (‘radical black subjectivity’) noem. Dit 
word bewerkstellig wanneer swart subjekte hegemoniese beelde van swartwees 
uitdaag, swart feministiese bewuswording stimuleer en seksisme op dissidente 
wyses konfronteer. 

Die swart vroueskrywer se subjektiwiteit plaas haar dus in ’n posisie van 
agentskap waar sy aktief betrokke is in die beeldskepping van en reaksie op 
bestaande beelde van swart vroue (sien hierbo ook die konsep van ‘terugpraat’, 

hooks, 1989: 39). In hierdie verband merk Marlene Nourbese Philip (1990: 278) 
die volgende op: “Writing entails in many areas: control of the word, control 
of the image, control of the information, perhaps as important, control of the 
final product.” Dié aanhaling benadruk die skrywer se mag en agentskap en belig 
sodoende ook die belangrike rol van skrywers en letterkunde in ’n samelewing. 

Binne die kader van die swart feminisme word agentskap beskou as ’n 
tweeledige konsep. Dit verwys na die vryheid van die swart vroulike subjek en 
die bevryding van die kollektiewe swart vrouestem (Davidson, 2017: 1). Hierdie 
agentskap word grotendeels gebruik om weerstand te bied teen onderdrukkende 
sisteme in die samelewing. Volgens Davidson (2017: 5) is agentskap “the 
foundation that black women’s resistance to systems of oppressions is built on”. 
Die skryfwerk van swart vroueskrywers kan hiervolgens altyd beskou word as 
’n instrument wat feministiese bemagtiging stimuleer en wat terselfdertyd ook 
magswanbalanse uitdaag en aanspreek, mede omdat swart vroue so dikwels ’n 
volslae minderheid in die letterkunde is.

In Afrikaanse literatuur word die term ‘swart Afrikaanse skryfwerk’ sedert die 
einde van die vorige eeu gebruik (meer hieroor in die volgende afdeling). Soos 
reeds aangedui, is swart vroueskrywers steeds ’n minderheid binne hierdie groep 
(sien Cochrane, 2008 en, meer onlangs, Bonthuys, 2020). Wyngaard het haar 
stempel in die Afrikaanse literatuur afgedruk met haar bekroonde debuutroman, 
Troos vir die gebrokenes (2009). Daarin bied die skrywer ’n voorstelling van ’n 
mikrokosmos van swart werkersklasvroue wat op die platteland woon. Daarna 
het sy die eerste swart Afrikaanse vroueskrywer geword wat haarself tot die 
misdaadroman of speurverhaal as genre gewend het. Wyngaard het verder literêre 
norme en konvensies deurbreek deur haar gebruik van ’n bruin2, Afrikaanse, 
lesbiese vrouekarakter as protagonis in hierdie misdaadfiksiereeks waarin Vuilspel 
(2013), Slaafs (2016) en Jagter (2019)3 sover verskyn het. 

Die literêre tradisie van swart Afrikaanse skryfwerk sentreer gewoonlik 
eksplisiet raskwessies (Viljoen, 2013), maar Wyngaard plaas veral geslagskwessies 
en genderpolitiek op die voorgrond. Dit is dus gepas om Wyngaard se werk te 
bestudeer vanuit ’n swart feministiese raamwerk, met interseksionaliteit as ’n 
direkte eksponent daarvan.

3. Interseksionaliteit

Interseksionaliteit is ’n dinamiese, literêre benadering wat die fokus rig op 
identiteit en spesifiek die manier waarop identiteit tot verskillende vlakke van 
onderdrukking aanleiding gee. Die term is oorspronklik gemunt deur Kimberlé 
Crenshaw (1989) toe sy die posisie van swart vroue in die VSA bestudeer het. 

Crenshaw (1989) het geargumenteer dat wanneer die posisie van swart vroue op 
grond van enkele identiteitsaspekte, soos byvoorbeeld ras óf gender, ondersoek 
word, lei dit tot verdere marginalisering. Daarvolgens stel Crenshaw (1989) 
dat identiteitsaspekte te alle tye gelyktydig bestudeer moet word. Hierdie 
identiteitskategorieë sluit gender, ras, klas, seksuele oriëntasie en nasionaliteit in 
en dien as primêre analitiese vertrekpunte in ’n interseksionele studie (Blige en 
Collins, 2016: 7). Blige en Collins (2016: 2) beskryf interseksionaliteit soos volg:

Intersectionality is a way of understanding and analyzing the complexity in the world, in 

people, and in human experiences. The events and conditions of social and political life and 

the self can seldom be understood as shaped by one factor. They are generally shaped by many 

factors in diverse and mutually influencing ways. When it comes to social inequality, people’s 

lives and the organization of power in a given society are better understood as being shaped 

not by a single axis of social division, be it race or gender or class, but by many axes that 

work together and influence each other. Intersectionality as an analytic tool gives people better 

access to the complexity of the world and themselves.

Hierby sluit Cho, Crenshaw en McCall (2013: 787) se voorstel aan dat 
interseksionaliteit verkennend gebruik kan word om ondersoek te doen na 
magstrukture in die samelewing en hoe dit met ander aspekte van identiteit 
verband hou. ’n Interseksionele raamwerk stel die navorser in staat om hierdie 
identiteitskategorieë gelyktydig te bestudeer sowel as die uitwerking daarvan op 
veelgemarginaliseerde subjekte (Weston, 2010: 16). 

Volgens Hancock (2011: 64) verskaf interseksionaliteit die gereedskap om die 
funksionaliteit van mag in verskillende domeine te bestudeer. In Collins (2000) 
se model van magsdomeine ondersoek sy die werking van mag en identiteit, 
asook die impak daarvan op die swart vrou. Hierdie model toon raakvlakke met 
interseksionaliteitsteorie. Met inbegrepe van Crenshaw (1989) argumenteer 
Collins (2000) dat die swart vrou se ondergeskikte posisie toegeskryf kan word 
aan die wisselwerking van verskillende identiteitsaspekte en die vlakke van 
onderdrukking wat inherent is daaraan. Sy betoog dat die swart vrou onderdruk 
word binne ’n aantal magsdomeine, wat die ‘strukturele’, ‘dissiplinêre’, 
‘hegemoniese’ en ‘interpersoonlike’ domeine insluit. 

Volgens Collins (2000: 278) verwys die strukturele domein na alle sosiale 
maatreëls en wetgewing wat ’n subjek se posisie in die samelewing bepaal. Dit 
sluit veral die geskiedenis in, asook die voortslepende uitwerking van die verlede 
op ’n subjek se posisie in die hede. 

Die dissiplinêre domein verwys na alle burokratiese hiërargieë en tegnieke 
wat ongelyke magsverhoudings reguleer (Collins, 2000: 280). Alhoewel daar 

binne die strukturele domein wetgewing geïmplementeer word wat daarop gemik 
is om die posisie van die swart vrou te verbeter, is dit nie te sê dat maatskaplike 
instellings hieraan gehoor sal gee nie. Die swart vroulike subjek word spesifiek 
gemarginaliseer deur ‘toesig’ (‘surveillance’), ’n proses waartydens swart vroue die 
sentrum binnedring, maar steeds ondergeskik is aan en beheer word deur wit en/
of manlike gesagsfigure (Collins, 2000: 281). Desondanks beskik die swart vrou 
oor ’n mate van agentskap en bied sy ‘weerstand van binne’ (‘insider resistance’) 
(Collins, 2000: 281) teen hierdie onderdrukking. Tydens hierdie proses gebruik 
die swart vrou burokratiese hulpbronne vir humanistiese doeleindes. 

Die hegemoniese domein verwys na alle ideologieë, beelde en idees oor 
identiteit wat bydra tot ’n subjek se ondergeskikte posisie in die samelewing 
(Collins, 2000: 284). Hierdie ideologieë, beelde en idees het as sentrale doel 
om ongelyke magsverhoudings te regverdig. Collins (2000: 284) identifiseer 
selfdefiniëring en selfaktualisasie as belangrike weerstandstrategieë wat swart 
vroue in hierdie domein implementeer. 

Volgens Collins (2000) verwys die interpersoonlike domein na alledaagse 
interaksies tussen subjekte. Dit sluit in sosiale organisering op mikrovlak – swart 
vroue bied in hierdie domein weerstand deur ‘veilige ruimtes’ (‘safe spaces’) te 
skep (Collins, 2000: 288). Hierdie veilige ruimtes sluit in alle verhoudings en 
vriendskappe tussen vroulike subjekte en funksioneer as ondersteuningsnetwerke 
vir dié vroue. 

Aangesien dit in hierdie artikel gaan oor Wyngaard se teks en oor 
interseksionaliteit in die werk van ’n swart Afrikaanse skrywer, is dit gepas om die 
oorkoepelende rasbenaming ‘swart’ in oënskou neem. Volgens Willemse (2007a: 
206) dui die benaming ‘swart’ op ’n generiese vlak na alle onderdrukte rassegroepe 
in die apartheidsera. Die term is dus as strydwapen ingespan om onder slagoffers 
van wit oorheersing solidariteit te bewerkstellig. Meer as twee dekades sedert 
die einde van wit politieke oorheersing moet die gebruik van die term ‘swart 
Afrikaanse skrywer’ egter weer onder die loep geneem word – veral binne ’n 
interseksionele studie soos dié waar dit oor die vrou se individuele ervaring van 
marginalisering gaan en die lig gewerp word op “different kinds of difference” 
(Yuval-Davis, 2006: 199). 

In haar teoretisering oor radikale subjektiwiteit voer hooks (1990) aan dat 
in die akademiese sfeer beperkende, essensialistiese en monolitiese beelde 
van swartwees bestaan wat onderdrukte individue van agentskap in hul 
selfaktualisering ontneem. Volgens hierdie denkwyse kan die etikettering van 
bruin skrywers met die politiek gelaaide term ‘swart’ tot die voortbestaan van die 
essensialistiese definisies van ‘swartwees’ bydra. 

Vanweë die fokus in hierdie artikel op die subjektiwiteit van die swart 

vroueskrywer, word die soeklig gewerp op spesifiek swart vroueskrywers se 
deelname aan die rassediskoers rakende die konstruksie van ’n bruin identiteit. 
In die artikel “Postkoloniale feminisme in die Afrikaanse poësie: Die debute 
van Ronelda S. Kamfer, Shirmoney Rhode en Jolyn Phillips” bied Bonthuys 
(2020) ’n uiteensetting van elk van hierdie skrywers se opvattings aangaande 
hul rasidentiteit soos wat dit in rubrieke, artikels en onderhoude voorkom. 
Ook Wyngaard skryf dikwels in haar meningstukke vrylik oor die bestaan van ’n 
‘bruin’ identiteit (sien Wyngaard, 2019b en 2019c). In die rubriek “Die gevaar van 
die enkele narratief ”, blyk dit dat Wyngaard (2019b) as ’n bruin vrou identifiseer 
wanneer sy deurgaans gebruik gemaak van die inklusiewe voornaamwoord ‘ons’ 
as sy verwys na stereotiperende uitbeeldings van ‘bruin’ karakters. 

Aan die hand van die bovermelde historiese konteks van die term ‘swart’ 
kan Wyngaard steeds beskou word as ’n swart vroueskrywer wie se werk 
inkleding vind by die groter spektrum van swart Afrikaanse skryfwerk én swart 
feministiese skryfwerk. So word die bruin vrou, as dubbel gemarginaliseerde 
subjek (op grond van ras en geslag), geposisioneer binne groter netwerke van 
teoretiese uitgangspunte. Wat individuele etnisiteit betref, kan ’n karakter soos 
die protagonis in Vuilspel, Nicola de Wee, as ’n bruin vrou bestempel word. In 
hierdie artikel tref die navorsers dus ’n doelbewuste onderskeid tussen ‘bruin’ en 
‘swart’ wanneer die identiteit van karakters soos Nicola en die Xhosa-slagoffer 
Thandi bespreek word, hoewel die roman Vuilspel steeds binne die kader van 
swart Afrikaanse skryfwerk en swart feminisme geanaliseer word.

4. ’n Interseksionele lesing van Vuilspel (2013)

Vuilspel handel oor ’n bruin, lesbiese, Afrikaanse vroueprotagonis, Nicola (Nicci) 
de Wee, wat ’n kaptein in die Khayelitsha-polisiekantoor is. In die roman word 
Nicci se rol as speurder en kaptein sentraal gestel en die fokus val deurgaans op die 
oorvleueling van haar persoonlike lewe met haar professionele lewe wanneer haar 
swart lesbiese vriendin, Thandi, weens laasgenoemde se seksuele oriëntasie vermoor 
word. Hierdie roman kan ongetwyfeld bestempel word as normdeurbrekend op 
grond van ’n aantal literêre konvensies. Dit het naamlik ’n bruin, lesbiese karakter 
as protagonis én Wyngaard gebruik die misdaadroman as genre wat beteken 
dat dit die eerste in sy soort is wat deur ’n swart Afrikaanse vroueskrywer by ’n 
hoofstroomuitgewery gepubliseer is. Naas hierdie normverskuiwings in literêre 
konvensie, is dit belangrik om die lig te werp op hoe Wyngaard haar agentskap as 
skrywer gebruik om progressiewe en alternatiewe beelde van die swart vroulike 
subjek op te roep. Dit sal gedoen word deur Collins (2000) se raamwerk van 
marginalisasie binne die verskillende magsdomeine te betrek.

4.1  Die strukturele domein

Aspekte van die strukturele domein het histories ’n bepalende rol gespeel met 
betrekking tot die marginalisering van swart vroue in Suid-Afrika. Demokratisering 
het gepaardgegaan met euforie en visies van gelykheid. Inisiatiewe en wetgewing 
is ook in plek gestel om die posisie van voorheen-benadeeldes te verbeter. Dit 
sluit wette vir regstellende aksie in wat ter sprake kom met betrekking tot Nicci se 
amp as kaptein en waar sy as bruin vrou die leier van ’n groep manlike speurders 
is (Wyngaard, 2013:124): 

Sy weet maar alte goed dat die meeste mense sommer net aanvaar sy’s ’n affirmative action-

aanstelling omdat sy bruin is. Sy werk ekstra hard om te bewys sy’t haar rang op meriete gekry, 

al beteken dit ook dat sy soms op ’n kollega se tone trap deur alles self ook na te gaan.

Die leser kan aflei dat die bekragtiging van hierdie nuwe wette Nicci in staat 
gestel het om die sentrum binne te dring. Sodoende is sy, wat ras en geslag betref, 
in ’n beter posisie in die samelewing ná apartheid. 

In Vuilspel word die effek van regstellende aksie met betrekking tot ander 
subjekte in die samelewing ná apartheid egter ook aan die kaak gestel. Dit vind 
spesifiek neerslag in die karakterisering van ’n ouer wit luitenant, genaamd 
Blackie (130): 

Hy het eenkeer oor ’n bier so halfterloops genoem dat hy die gevolge van affirmative action 

meer voel as wat hulle dink. Sy weet hy is ’n goeie speurder, een van die bestes wat sy ken. Die 

feit dat hy nooit verder as luitenant gekom het nie, laat haar dink dat daar dalk waarheid agter 

sy woorde steek. 

Daar word dus gesinspeel op die radikale politieke verandering in die samelewing 
ná apartheid wat ten spyte van vooruitsigte van gelykheid, steeds uitsluitend 
funksioneer. In hierdie opsig kan verbande gelê word met hooks (1982: 194) se 
definisie van feminisme as ’n strewe na gelykheid vir mans en vroue van alle rasse 
en die feit dat dit die Weste se ‘ideologie van oorheersing’ verwerp. Wyngaard 
se voorstelling van die uitsluitende aard van die postapartheid samelewing met 
betrekking tot sekere subjekte, is daarom óók tekenend van die sterk feministiese 
toon van haar skryfwerk. 

Voorts is dit hier opmerklik dat Wyngaard gebruik maak van die term 
‘bruin’ in plaas van ‘swart’. Dit sluit aan by diskursiewe uitings wat sy in haar 
meningstukke maak – soos reeds gesuggereer posisioneer Wyngaard haarself 
dikwels in haar meningstukke as spreekbuis oor die regte en representasie van 

gemarginaliseerde bruin mense (sien onder meer Wyngaard, 2019b en 2019c). 
Wyngaard se keuse om gebruik te maak van die term ‘bruin’, vind ook inkleding 
in hooks (2009) se teorieë aangaande die kwessie van ‘coming to voice’, naamlik 
swart subjekte se selfdefiniëring en selfaktualisering. Deur die eksplisiete 
verwysing na Nicci as bruin, is Wyngaard in staat om aspekte van die bruin 
vrou se lewenservaring te fiksionaliseer. 

Alhoewel die karakter Nicci uitgebeeld word as ’n bruin vrou wat in ’n beter 
posisie in Suid-Afrika is ná apartheid, blyk dit ook uit die roman dat sy steeds 
gemarginaliseer word op grond van haar seksuele oriëntasie. Nicci kies gevolglik 
om haar seksuele oriëntasie ’n geheim te hou uit vrees daarvoor dat sy deur haar 
manlike kollegas verwerp sal word. Die leser sien dus hoe Nicci verhoed voel om 
haar identiteit ten volle uit leef (12-13). 

Nicci word ook subtiel gemarginaliseer op grond van haar gender wanneer 
manlike kollegas telkemale haar gesag (as vrou) uitdaag en ondermyn. Nicci 
vermeld telkens terloops hoe sy aan haar manlike kollegas haar “staal” moes 
toon om te verseker dat hulle “respek” vir haar “werkvermoë” het en sodat sy “’n 
pel [kon] begin word met wie hulle kan saamdrink” (48). Die leser sien voorts 
hoe Nicci deurgaans ongemaklik gelaat word deur haar bevelvoerder kolonel 
Motoane (74) soos volg: “Elke keer wat Nicci met die hooghartige vent te doen 
het, is sy lus om te gaan stort om van die onbehaaglike gevoel ontslae te raak”. 

Albei hierdie vorme van marginalisering en ondermyning hou verband met die 
hegemoniese domein, waar die patriargie en vroulike ondergeskiktheid, sowel as 
heteroseksuele verhoudings bepalende aspekte in die ideologiese raamwerk van 
die samelewing ná apartheid is. Dit word dus duidelik dat alhoewel Nicci wat 
betref haar gender en ras in ’n beter posisie is ná 1994, sy haarself steeds op die 
periferie van die manlik oorheersde polisiegemeenskap bevind. Die interseksie 
van identiteitskategorieë (ras, gender en seksualiteit) vergroot ongetwyfeld die 
karakter Nicci se kanse op verdrukking in hierdie verband in die verhaal.

4.2  Die hegemoniese domein

Die hegemoniese domein hou verband met die kwessie van ideologie in 
diskoerse oor geslag. Hierdie diskoerse bepaal wat vir verskillende geslagte 
sosiaal aanvaarbaar is (Cranny-Francis, 1990: 2). Die diskoerse wat mans 
betref, bepaal die manier waarop hulle hul moet gedra in die samelewing, 
terwyl dié oor vroue bepaal wat sosiaal betaamlik is vir vroue (Cranny-Francis, 
1990: 2). Alhoewel Nicci ’n hoër amp beklee as ’n aantal van haar manlike 
polisiekollegas, word sy steeds op grond van hierdie dominante geslagsdiskoerse 
aan onderdrukking onderwerp. Die leser sien hoe seksistiese diskoerse in die 

ideologiese beskouing van haar manlike kollegas neerslag vind. Een van hierdie 
diskoerse sinspeel op die vrou as sogenaamde sensitiewe subjek, en is duidelik 
wanneer Nicci die volgende opmerk (48):

Die ouens het groot genot daaruit geput om elke keer wanneer ek wou begin eet, misdaadfoto’s 

vir my te kom wys. Hulle wou sien of ek naar sal word wanneer ek die verminkte, bebloede 

lyke sien […] Maar ek het geweet as ek deur hulle aanvaar wil word, moet ek bewys ek kan 

die punch vat. 

Die ideologie van ’n heteronormatiewe samelewing word in Vuilspel op die 
voorgrond geplaas. Dit is juis die heteronormatiewe ideologieë wat die karakter 
Nicci in die verhaal laat kies om haar seksuele oriëntasie ’n geheim te hou (12-
13): “Niemand by die werk weet van haar persoonlike situasie nie en partykeer 
backfire dit”. Haar keuse om haar seksualiteit ’n geheim te hou, kan naas 
haar ooglopende vrees vir verwerping binne die polisiegemeenskap of erger 
– haatmisdade soos die verkragting van haar vriendin Thandi – aan ’n aantal 
verdere redes toegeskryf word. Eerstens, kan dit beskou word as ’n doelbewuste 
politieke strategie wat Wyngaard as skrywer aanwend om die irrelevansie van 
seksualiteit in ’n sogenaamde liberale LGBTIQ-samelewing5 uit te wys6. 
Tweedens kan die feit dat Nicci ’n keuse het aangaande die bekendmaking van 
haar seksuele oriëntasie ’n aanduiding wees van die agentskap wat sy wél het. 
Wanneer Nicci byvoorbeeld tussen Lexie, Sally en Jet is, is sy openlik lesbies, 
maar wanneer sy by die werk is, kies sy om haar seksuele oriëntasie geheim 
te hou. Dit sluit aan by wat die postkoloniale kritikus Gayatri Spivak (1996) 
‘strategiese essensialisme’ (‘strategic essentialism’) noem. Dit verwys na ’n 
subjek se neiging om in verskillende kontekste, verskillende identiteitsaspekte 
op die voorgrond te stel. Vanuit hierdie waarnemingshoek kan Nicci se keuse 
beskou word as ’n poging om weerstand te bied teen die onderdrukkende 
ideologie van ’n heteronormatiewe samelewing. 

Die sentrale verhaallyn van hierdie misdaadroman gaan oor die oplos van ’n 
moord en verkragting. By nadere ondersoek blyk die moord ’n haatmisdaad teen 
die lesbiese Thandi te gewees het en nog ’n slagoffer, Ntombi, is deur dieselfde 
groep en om dieselfde rede verkrag. Die kwessie van korrektiewe verkragting 
en homofobie word dus in die roman sentraal gestel. ’n Afleiding wat die leser 
kan maak, is dat hierdie brutale moorde en verkragtings uiteindelik die tragiese 
nagevolg is van die groter Suid-Afrikaanse samelewing se heteronormatiewe 
ideologieë en onverdraagsaamheid teenoor gay en vroulike subjekte. Een van 
Thandi se moordenaars gebruik byvoorbeeld hierdie ideologie om haatmisdaad 
en korrektiewe verkragtings te regverdig (137):

Sy is mos een van daai mannetjiesvrouens wat dink hulle het nie ’n man in hulle bed nodig nie 

[…] Ons is mos mans, dis nie reg dat sy dink sy kan net so maak soos wat sy wil nie. Ons het 

haar net gewys twee vroue bymekaar is nie reg nie […] Dis nie verkrag nie, ons wou haar net 

gewys het wat ’n man haar kan gee wat sy nooit by ’n vrou sal kry nie.

Die roman se ontginning van die marginalisering van die lesbiese subjek skakel 
ook met die sogenaamde derde golf van feminisme waarin stemme in die 
LGBTIQ-gemeenskap duidelik hoorbaar word7.

Wyngaard se gebruik van verskillende swart Suid-Afrikaanse lesbiese karakters 
– Nicci en haar vriendin Jet is byvoorbeeld bruin, terwyl Thandi Xhosa is – sluit 
aan by wat Mirza (2009: 5) noem ‘beliggaamde verskille’ (‘embodied difference’). 
Laasgenoemde is daarop gemik om sin te maak van die swart vrou se individuele, 
subjektiewe lewenservaring as die ‘Ander’. In Vuilspel word geïllustreer hoe 
heteronormatiewe ideologieë op verskillende maniere in verskillende ras- en 
kultuurgroepe neerslag vind. Jet en Thandi se families reageer verskillend op 
hul dogters se seksuele oriëntasie. Thandi se familie is gekant teen haar seksuele 
oriëntasie weens kulturele waardes en norme soos volg (105): “Thandi het vertel 
Ta’ Sipho het gesê dis teen sy Xhosa-kultuur om gay te wees”. Petro, Jet se ma, 
vrees hoofsaaklik wat ander mense in die gemeenskap sal sê oor haar kind se 
seksuele oriëntasie – op bladsy (56) word die volgende oor die karakter Petro 
opgemerk: “Sy sal enige iets doen om in te pas en te beïndruk, en ’n gay dogter 
is net nie deel van die image wat sy wil vertoon nie.” In die roman word aandag 
dus gegee aan spesifiek die swart lesbiese vrou as interseksionele subjek met 
verskillende ervarings in postapartheid Suid-Afrika.

In Vuilspel word uitgebeeld hoe fundamentele uitgangspunte binne die 
Christelike geloof gebruik kan word om homoseksuele verhoudings teen te 
staan. Dit is duidelik in Thandi se huishouding wanneer Ma Gloria die volgende 
opmerking maak (105): “Ek het vir my kind gesê sy gaan hel toe, daai dag in my 
kombuis. Die Here sal haar straf, want sy doen sonde.” In hierdie verband is die 
karakter Sally ironiserend. Sally is ’n gay vrouekarakter wat deel is van Nicci, 
Jet en Thandi se vriendekring. Sy is ook ’n priester is by ’n Anglikaanse kerk. 
Dit kan beskou word as ’n tegniek wat Wyngaard gebruik om ondermynende 
kommentaar te lewer op die manier waarop fundamentalistiese uitgangspunte in 
die Christengeloof aangewend word. 

Die ideologie van ’n heteronormatiewe samelewing is voorts duidelik in die 
romantiese belangstelling in Nicci van een van haar manlike kollega, Peters. 
Ondanks sy mislukte pogings, probeer hy steeds om by Nicci vlerk te sleep. 
Peters se onvermoë om seksuele oriëntasie as bepalende faktor in ag te neem, is 
tekenend van die ideologie van ’n samelewing waar die verhouding tussen ’n man 



63

en ’n vrou die norm is. Aangaande die “familieprobleme” in die karakter Jet se 
familie oor haar verhouding met Thandi, dui Nicci ook aan dat sy nie die kwessie 
van seksuele oriëntasie met Peters kan bespreek nie (30):

Hy is ’n goeie speurder, maar wat hy van vroue weet, is gevaarlik, en hy is ook nie juis wat 

mens ’n verligte man van die nuwe millennium kan noem nie. Hy sal heeltemal uitfreak as hy 

moet weet wat die “familieprobleme” is. 

4.3  Die dissiplinêre domein

In Vuilspel word hoofsaaklik die Suid-Afrikaanse polisiediens as belangrike 
instelling binne die dissiplinêre domein sentraal gestel. Hier is veral Nicci se 
posisie as kaptein instrumenteel en word die hiërargieë in die polisiediens in 
Suid-Afrika uitgebeeld. As kaptein beklee Nicci ’n prominente posisie in die 
polisieburokrasie. Nicci is wel ondergeskik aan die stasiebevelvoerder, kolonel 
Motoane. Alhoewel Nicci die sentrum binnedring as kaptein, is sy steeds 
ondergeskik aan manlike gesagsfigure en spesifiek manlike gesagsfigure wat sy 
nie noodwendig as positief ervaar nie. 

Soos reeds vermeld, sentreer swart Afrikaanse skryfwerk vernaamlik die 
konflik tussen wit en swart. In die geval van Nicci se verhouding met Motoane, 
fokus die skrywer op die verhouding tussen bruin en swart en gevolglik word 
daar gesinspeel op die veranderde politieke konteks. Nicci sê byvoorbeeld oor 
Motoane die volgende (74): “Hy laat nooit ’n geleentheid verbygaan om hulle 
te herinner dat hy nie ’n politieke aanstelling is nie.” Nicci se ondergeskiktheid 
aan Motoane belig opnuut die interseksionele aard van haar karaktervoorstelling 
– alhoewel sy in ’n beter posisie is as in die apartheidverlede op grond van ras 
én geslag, is sy as bruin vrou tog steeds, binne die magshiërargie in die polisie, 
ondergeskik aan ’n swart manlike subjek. Hier is Collins (2000) se beskrywing 
van ‘toesig’ tersake, ’n proses waar swart vroue, alhoewel hulle gesagsposisies 
beklee, steeds bestuur word deur wit en/of manlike gesagsfigure. Deur die 
voorstelling van hierdie werksverhouding word genderpolitiek as belangrike 
kwessie in die postapartheid samelewing dus uitgelig. 

Ten spyte van Nicci se marginalisering, besit sy steeds ’n mate van agentskap 
as gevolg van haar weerstand wat van binne die stelsel geskied (oftewel 
‘insider resistance’ – Collins, 2000: 281). Wanneer Nicci besef dat Thandi se 
moordenaars nie deur die regstelsel vervolg gaan word nie, draai sy ’n blinde 
oog toe Thandi se pa en sy vriende, die sogenoemde “streetwardens”, Thandi 
se moordenaars vermoor. Nicci se ‘weerstand van binne’ is in die doelbewuste 
besluit om nie Thandi se pa en die streetwardens te vervolg nie omdat sy 

besef dat Thandi se moordenaars nooit geregtelik gestraf sal word nie weens 
’n gebrek aan konkrete bewyse. In hierdie verband sien die leser hoe Nicci 
burokrasie en prosedures ontduik om te verseker dat Thandi se moordenaars 
kry wat hulle toekom. 

In Vuilspel word veral ook krities omgegaan met die feilbaarheid van 
die Suid-Afrikaanse polisiediens en die regstelsel wat indirek bydra tot die 
onderdrukking van vroue in die postapartheid samelewing weens die hoë 
misdaadsyfers wat betref gendergeweld8. Die suggestie is dat die polisie nie aan 
gendergeweld genoegsame aandag skenk nie. Dit is duidelik in die geval van 
Ntombi, ’n lesbiese slagoffer van verkragting. Sy het gekies om nie polisie toe 
te gaan nie. Blackie merk hieroor die volgende op (72):

Ek moet sê, ek kan die girl ook nie regtig verkwalik nie. Justice is deesdae so stokblind, selfs 

al vang ons daai mans, sal hulle waarskynlik nog steeds in die hof loskom. Hoekom sou 

mense hulle al daai ellende aan doen om ’n saak te maak, hof toe te gaan om te getuig, net 

om deur prokureurs as ’n leuenaar uitgekryt te word? Jy word een keer verkrag in ’n bos of 

waar ook al, en ’n tweede keer in die hof deur die landdros en prokureurs.

Voorts word in Vuilspel gendergeweld ondersoek as ’n instrument wat gebruik 
word om ongelyke magsverhoudings tussen mans en vroue in stand te hou. In 
hierdie verband beskryf Katrak (2006: xi) seksualiteit as ’n ‘arena’ waar patriargale 
beheer direk oor die vroulike liggaam uitgeoefen word deur gendergeweld. Dit 
sluit in verkragting, mishandeling en moord. Die slagoffer Thandi se liggaam 
kan simbolies beskou word as ’n arena waar manlike, heteroseksuele gesag 
bevestig is met die sentrale doel om die vrou se afhanklikheid teenoor ’n man te 
benadruk. Dit blyk veral uit die eksplisiete beskrywing van Thandi se liggaam 
nadat sy verkrag en vermoor is (39):

Kaptein, ek kan jou nou al een ding sê: sy was gerape. Ons moet nog swabs vat, maar daar is 

erg skade aan haar pubis, en kneusplekke aan die binnekant van haar bobene. Haar een heup 

lyk of dit gebreek is, en daar is kapwonde, soos die van ’n panga, op haar rug en bors. En daai 

wit vlekke aan die binnebeen is natuurlik ’n dead give away. 

Hierdie eksplisiete beskrywing in die verhaal beklemtoon die vernietigende 
effek van die brutale verkragting en moord wat nie net as vorm van straf deur 
die manlike oortreders hanteer is nie, maar ook as waarskuwing vir ander vroue 
wat die samelewing se “reëls” aangaande magsverhoudinge tussen mans en 
vroue “oortree”.

4.4  Interpersoonlike domein

Die persoonlike verhouding wat deurgaans prominent is in Wyngaard se 
misdaadfiksiereeks is die romantiese verhouding tussen Nicci en Sally. In 
Vuilspel word die romantiese spanning tussen die twee karakters soos volg 
verwoord (47): “Dis bitter selde dat sy die geleentheid kry om na hartelus na 
Sally te kyk sonder die gevaar om betrap te word, en sy verlustig haar in die 
prentjies agter die groot glasruit.” 

In Vuilspel is die karakters Nicci en Sally slegs hegte, platoniese vriende. In die 
loop van die roman is Sally vir Nicci ’n klankbord, iemand met wie sy vrylik kan 
praat oor kwessies wat haar pla. Die terapeutiese uitwerking van hul vriendskap 
op Nicci is duidelik in die beskrywings van waar hulle saamkuier (48): “Toe 
sy die krummels om haar mond met die snesie afvee en haastig groet, voel sy 
soos ’n ander mens. Al die spanning is weg uit haar sisteem.” Gevolglik kan die 
verhouding tussen Nicci en Sally beskou word as ’n belangrike veilige ruimte 
(‘safe space’, Collins, 2000: 288) waarheen Nicci aan haar werksomstandighede 
kan ontvlug. 

Volgens Davies (1994: 21) beeld die fiksie van swart vroueouteurs hoofsaaklik 
die tuiste en gesinsverband uit as ‘’n ruimte van onderdrukking’ (‘site of 
oppression’). Die huishoudelike sosiale sfeer word dikwels uitgebeeld as die terrein 
van die patriargie wat funksioneer aan die hand van ongelyke magsverhoudinge 
en heteronormatiewe genderrolle vir mans en vroue. Hartmann (1979: 17) dui 
daarop dat die oorheersende invloed van die patriargie tradisioneel in die huwelik 
tussen ’n man en ’n vrou te sien is, asook die vrou se ekonomiese afhanklikheid van 
die man en die vrou se rol as moeder en/of iemand wat vir die huishouding sorg. 
Hierdie aspek vind ook neerslag in Vuilspel waar die posisie van die moeder van 
die slagoffer Thandi, Ma Gloria Ndlovu, as ondergeskikte in haar huishouding 
geskets word. As ma en vrou is die karakter Ma Gloria deurgaans gehoorsaam aan 
die gesag van haar man, Ta’Sipho. Wanneer Nicci die Ndlovu’s besoek, kry die 
leser die volgende blik op Ma Gloria se versorgende rol as moeder en vrou (63): 
“Eers nadat Ma Gloria koffie ingebring en die koffie rustig klaar gedrink is, draai 
Ta’Sipho na haar om te vra watter vordering hulle in die ondersoek maak.”

Haar ondergeskikte posisie blyk duidelik wanneer Ma Gloria Nicci kom 
spreek oor die genoemde streetwardens en Ta’Sipho se geheime gesprekke nadat 
hulle een van Thandi se moordenaars in die Ndlovu’s se buitekamer vermoor het 
(160): “Hulle sê nie vir my wat hulle doen nie. Hulle dink dis nie ’n vrou se plek 
daar saam met hulle nie.”

Alhoewel Ma Gloria ondergeskik is aan Ta’Sipho se gesag, word sy egter nie 
uitgebeeld as ’n ontmagtigde slagoffer nie. Haar agentskap kom byvoorbeeld na 

vore wanneer sy vir Nicci gaan spreek en vir haar vertel wat Ta’Sipho en die 
streetwardens beplan. Sy besluit skynbaar om oop kaarte met Nicci en haar span 
te speel wanneer sy die volgende opmerk (160): “Ek dink daar is nog mense wat 
hulle wil vang, my kind. Ek weet nie wat hulle gaan doen nie, en ek weet niks 
verder nie, maar wil jy nie asseblief met Ta’Sipho praat nie?” 

Indien die tradisionele huishouding beskou kan word as ’n ruimte van 
onderdrukking kan die uitbeelding van die lesbiese verhouding tussen Nicci 
en Sally gelees word as doelbewuste en radikale politieke posisionering wat die 
ongelyke magsverhoudings wat heteroseksuele verhoudings onderlê, ondermyn 
en uitdaag.

Nog ’n interpersoonlike verhouding wat deur die loop van Wyngaard se 
misdaadfiksietrilogie aandag geniet, is die verhouding tussen Nicci en die 
bejaarde wit luitenant Blackie. Nicci en Blackie se interaksie herinner aan die 
verhouding tussen ’n pa en dogter. In die verhaal verwys Blackie deurgaans na 
Nicci as ‘Ounooi’ en Nicci spreek Blackie telkemale aan as ‘Oudste’. Die term 
‘ounooi’ is ’n gesagstitel wat (veral) tydens die apartheidsera deur swart werkers 
gebruik is om na wit vroue te verwys. Indien dit gelees word saam met die 
assosiatiewe betekenis van Blackie se naam, blyk dit dat beide benamings sinspeel 
op die veranderde politieke landskap waar Nicci, as bruin vrou, in ’n beter posisie 
is as Blackie, die wit man. 

Terselfdertyd het die term ‘ounooi’ ook die assosiasie van ’n troetelnaam, iets 
wat ’n pa sy dogter byvoorbeeld sou noem. Binne werksverband tree Blackie 
deurgaans as ’n mentor vir Nicci op. Dit is duidelik in Vuilspel wanneer Nicci die 
volgende opmerk (130):

Hy was een van die min wit mans in die afdeling wat haar van die begin af gehelp en onder 

sy vlerk geneem het […] Nog nooit het hy haar laat voel dat hy haar sukses misgun nie. 

Daarom neem sy hom dubbel ernstig op wanneer hy sy kommer uitspreek oor die dinge wat 

hy rondom hom sien gebeur.

Nicci neem ook Blackie in haar vertroue deur haar seksuele oriëntasie uiteindelik 
aan hom bekend te maak (152). Dit is tekenend van die vertrouensverhouding 
tussen die twee karakters. Die goeie verstandhouding tussen Nicci en Blackie kan 
voorts sinspeel op die versoening tussen rassegroepe wat ’n euforiese hoeksteen 
is/was van die landskap net ná apartheid. Dit sou gelees kon word as die soort 
vertrouensverhouding tussen mans en vroue van verskillende rasse wat feministe 
soos hooks (1982: 194) voorstaan.

Soos reeds vermeld, kan die verhouding tussen vrouekarakters dien as ’n 
veilige ruimte wat hulle in staat stel om onderdrukking te weerstaan. Gevolglik 

bied vroulike solidariteit ’n veilige ruimte in die interpersoonlike domein. In 
Vuilspel word gefokus op die solidariteit van lesbiese vroue op die Kaapse Vlakte. 
Die band tussen hierdie vroue is reeds duidelik aan die begin van die roman. 
Nadat Nicci die toneel besoek waar Thandi vermoor is, bevestig sy aan Peters dat 
sy die slagoffer ken (12):

Maar hoe kan sy vir Peters laat verstaan van al die dinge wat hulle saam ervaar het, die 

laataandgesprekke waar hulle die wêreld se probleme oor ’n bottel rooiwyn en ’n goeie maaltyd 

opgelos het, die grappies, die gespot, die huil op mekaar se skouers wanneer een van hulle ’n 

teleurstelling ervaar het?

Die vriendskap tussen Nicci, Thandi, Sally en Jet (so ook die karakters Zanele, 
Pinky en Dudu, 19) word ’n ondersteuningsnetwerk en uitlaatklep vir hierdie 
groep lesbiese vroue wat hulself in die marges van die samelewing bevind. Voorts 
word in die verhaal gesinspeel op die manier waarop lesbiese vroue beperk word 
en hul onvermoë om hul identiteit ten volle uit te leef. Dit is byvoorbeeld duidelik 
wanneer Nicci die gay nagklub Angels só beskryf (47): “Dit was in Angels, deel 
van Bronx, waar gay vroue hulle na hartelus kan uitleef sonder om bekommerd 
te wees oor wie hulle sien. Een van die min sulke plekke in die stad.”

Ondanks die beperkinge waaraan lesbiese vroue in die verhaal onderhewig 
is, dien hul vriendskap en die solidariteit wat hieruit spruit as ’n instrument wat 
die vroue in staat stel om verdrukking te weerstaan. Nadat Thandi vermoor is 
op grond van haar seksuele oriëntasie, sien die leser byvoorbeeld hoe die groep 
vriende Thandi se lewensmaat, Jet, ondersteun. Nicci en Sally dra saam Thandi 
se doodstyding aan Jet oor soos volg (15):

Sally is onmiddellik by om haar te keer. Saam-saam slaag sy en Nicci daarin om Jet se hande 

vas te hou. Hulle laat haar skree en huil totdat sy uiteindelik losruk en met haar vuiste teen 

Sally se skouer begin slaan. Maar die houe is sonder krag. Sally laat haar begaan en hou net haar 

een arm om haar kop om haar gesig te beskerm.

In die verhaal is dit vernaamlik danksy hierdie vroulike solidariteit dat Ntombi se 
traumatiese storie onthul word en die moordenaars geïdentifiseer word. Ná die 
moord op Thandi kom die karakter Ntombi na vore en sy erken dat sy ook verkrag 
is, vermoedelike deur dieselfde mans, weens haar seksuele oriëntasie. Ntombi het 
uit vrees vroeër besluit om nie ’n klag te lê nie, maar ná die moord op Thandi 
besluit sy om met Nicci te praat en maak kontak met haar deur die priester Sally. 
In hierdie verband kan die verhouding tussen Nicci, Sally en Ntombi weereens 
beskou word as ’n veilige ruimte waar Ntombi vrylik kan praat oor haar traumatiese 

ervaring as slagoffer van ’n haatmisdaad en verkragting. Die diep vertroue en 
identifikasie tussen hierdie vroulike subjekte veroorsaak dat Nicci doelbewus die 
volledige verhaal van haar kollegas weerhou (73): “Sy weet dis haar eie vrese wat 
haar terughou, maar sy kan eenvoudig nie alles wat Ntombi haar vertel het, met 
hom deel nie.” Nadat Ntombi na vore tree, probeer een van haar verkragters, Zola 
Mvimbi, haar vermoor. Die polisiekaptein Nicci keer die aanvaller en al word albei 
vroue beseer, slaag hulle saam daarin om Mvimbi dood te maak (122-123).

Alhoewel vroulike solidariteit en die belangrikheid van vroulike 
interpersoonlike verhoudings op die voorgrond geplaas word in Vuilspel, word daar 
ook klem gelê op negatiewe moeder-dogter-verhoudings en die impak daarvan 
op vroue. Dit word voorgestel deur Jet se verhouding met haar ma, die karakter 
Petro, wat weier om haar dogter se seksualiteit te aanvaar. Petro is homofobies en 
ontoeganklik teenoor Jet en haar vriendinne in die volgende toneel (21):

Die oomblik toe Jet se ma die vertrek binnestap, raak almal stil. Dis asof die temperatuur in die 

sitkamer skielik daal. Petro probeer nie eens die trek van afkeur op haar gesig verberg toe haar 

oë oor die jonger vroue gaan nie. 

Die derde golf van feminisme toon ’n preokkupasie met die omarming van 
diverse vroue se beliggaamde verskille en die erkenning van die interseksionele 
uitdagings wat vroue ervaar (Mirza, 2009: 5). Homofobie onder vroue en die 
daarstel van bepaalde reëls aangaande vroulikheid deur ander vroue word ten 
sterkste veroordeel (Tong, 2009: 288). Die karakter Petro wie se heteronormatiewe 
idees oor vroulikheid telkens gesuggereer word deur die beskrywings van haar 
stylvolle uitrustings, juwele en keurige grimering (21 en 92), word in Vuilspel 
baie negatief voorgestel. Petro se verwerping van Jet, tesame met die moord op 
Thandi, dryf Jet uiteindelik tot ’n selfdoodpoging (93). Met die hulp van haar 
vriende oorleef Jet en in die hospitaal word Petro deur Thandi se ma getroos. 
Albei moederfigure het hul dogters se seksuele oriëntasie verwerp, maar die 
tragiese verloop van gebeure bring hulle uiteindelik tot nuwe insigte. Daar is 
dus ontwikkeling by hierdie vrouekarakters om meer oop te wees ten opsigte 
van hulle dogters se verskille – ’n boodskap wat sterk skakel met die motto van 
derdegolffeminisme én interseksionele feminisme.

5.  Gevolgtrekking

Die interseksionele teorieraamwerk verg ’n kritiese bestudering van die 
onderlinge werking van identiteit en mag en die wyse waarop bepaalde 
identiteitsaspekte inherent is aan sisteme van onderdrukking. In hierdie artikel 

is Collins (2000) se model van magsdomeine gebruik om die representasie van 
die swart vrou in die samelewing ná apartheid te bestudeer met betrekking 
tot die roman Vuilspel. Wat uit hierdie analise duidelik blyk, is dat alhoewel 
hierdie vrouekarakters steeds gemarginaliseer word, is hulle ook bemagtigde 
figure wat op verskillende wyses teen onderdrukkende sisteme weerstand bied. 
Die skrywer van dié roman, Bettina Wyngaard, se fokus is wyer as dié van haar 
voorgangers binne die tradisie van swart Afrikaanse skryfwerk deurdat sy nie 
vernaamlik fokus op marginalisering op grond van ras nie, maar dit uitbrei deur 
die interseksionaliteit van ras, geslag en seksuele oriëntasie te ondersoek. Dit is 
juis hierdeur waar haar agentskap as skrywer en die progressiewe aard van die 
teks duidelik word. 

Wyngaard skep karakters soos Nicci de Wee wat as bruin lesbiese 
polisiekaptein in die samelewing ná apartheid oënskynlik ’n plek in die 
sentrum beklee, maar ook marginalisering ervaar. Deur karakters soos Nicci 
uit te beeld as denkende subjekte, wend Wyngaard haar skryfwerk aan as ’n 
instrument van haar agentskap om alternatiewe en progressiewe beelde van die 
swart vrou op te roep. Dit is veral instrumenteel in die ondermyning van die 
histories homogene en stereotiperende uitbeeldings van die swart vrou in die 
Afrikaanse letterkunde9. Soos Wyngaard (2019b) dit self stel in ’n rubriek op 
LitNet: “Alte dikwels in die Afrikaanse literatuur word bruin mense as arm, 
agterlik en deel van disfunksionele families uitgebeeld,” en dan oor haar eie 
misdaadfiksiereeks: “Ek [het] doelbewus weggebreek van daai stereotipe. 
Ons is nie almal so nie. Daar is ander narratiewe.” Die feministiese teoretikus 
hooks (1992: 3) beklemtoon die belangrikheid vir swart intellektuele om ten 
alle tye radikaal te wees en sy merk dat hierdie radikalisme alleenlik duidelik 
sal wees wanneer hulle aktief betrokke is in die ondermyning van bestaande 
beelde, krities omgaan met hegemoniese perspektiewe en nuwe maniere vind 
vir hoe daaroor geskryf en gepraat kan word. As swart Afrikaanse vroueskrywer 
deurbreek Wyngaard literêre konvensies en norme om op ’n radikale wyse 
alternatiewe, subjektiewe en progressiewe beelde van swart vroue op te roep.

Universiteit van Wes-Kaapland 

Note

1.	 Sien Vermeulen (2018) vir ’n uitgebreide bespreking van bell hooks se teorieë oor swart 

feminisme asook verbandleggings met Ronelda Kamfer se poësie en die Afrikaanse letterkunde 

in die breë.

2.	 Meer oor hierdie rasetiket later in die artikel.

3.	 Vir die doeleindes van hierdie artikel van beperkte omvang word slegs op die eerste 

roman in hierdie misdaadfiksiereeks gefokus. Sien Ess (2021) vir meer oor Wyngaard se 

misdaadfiksietrilogie.

4.	 Voorts sal net bladsynommers gebruik word as daar na Vuilspel verwys word.

5.	 Die afkorting LGBTIQ staan vir lesbies, gay, biseksueel, transgender, interseks en queer. Dit 

sluit dus alle persone in wie se seksuele oriëntasie en gender nie as heteronormatief bestempel 

sou word nie. 

6.	 Sien hier Wyngaard (2019a) se rubriek getiteld “Dis 2019. Maak dit regtig nog saak as ’n mooi 

man gay is?”

7.	 Sien Bonthuys (2020) vir meer oor die verskillende golwe van feminisme en spesifiek die 

neerslag van idees tiperend van die derde golf van feminisme in die Afrikaanse poësie.

8.	 Sien in hierdie verband ook Wyngaard (2020c) waarin sy uiters krities skryf oor die Suid-

Afrikaanse Polisiediens se hantering van gendergeweld in Suid-Afrika.

9.	 Sien in hierdie verband Vermeulen (2018) en Bonthuys (2020) oor vernuwende beelde van 

swart vroue deur digters soos Ronelda Kamfer, Shirmoney Rhode en Jolyn Phillips in hul 

resente tekste.


